
Efni: Umsögn um drög að breytingu á reglugerð um gerð strandsvæðisskipulags 

Samtök fyrirtækja í sjávarútvegi og Samtök atvinnulífsins („samtökin“) hafa tekið til umsagnar 

drög að breytingu á reglugerð um gerð strandsvæðisskipulags, sbr. mál nr. 192/2021 í 

Samráðsgátt stjórnvalda.1 

Með fyrirhugaðri breytingartillögu er mælt fyrir um nýtingarflokka fyrir strandsvæðisskipulag 

þar sem lagðar eru fram áherslur um forgangsnýtingu á tilteknu svæði, auk þess að lýsa því 

hvaða önnur nýting er möguleg á viðkomandi svæði. Nýtingarflokkar strandsvæðaskipulags eru 

í samantekt umhverfis- og auðlindaráðuneytis með auglýsingu sagðir sambærilegir 

landnotkunarflokkum í aðalskipulagi sveitarfélaga en um þá er mælt fyrir í skipulagsreglugerð. 

Jafnframt segir í samantekt að nýtingarflokkar séu forsenda þess að unnt sé að tryggja 

samræmda nálgun við skipulagsgerðina á landsvísu og að þeir hafi grundvallarþýðingu fyrir 

túlkun skipulagsins og samanburð mismunandi skipulagssvæða. 

Eftirfarandi eru athugasemdir samtakanna: 

1. Skortur á lagastoð 

Í fyrsta lagi er það mat samtakanna að framangreind reglugerðarbreyting hafi ekki viðhlítandi 

stoð í 1. og 2. mgr. 15. gr. laga nr. 88/2018 um skipulag haf- og strandsvæða, sbr.: 

 Ráðherra setur reglugerð um gerð strandsvæðisskipulags. Í reglugerðinni skal m.a. kveðið nánar 

á um efni og kynningu lýsingar, efni og framsetningu strandsvæðisskipulags og samráð og 

kynningu við gerð og afgreiðslu strandsvæðisskipulags. 

 Ráðherra er jafnframt heimilt að setja í reglugerð nánari ákvæði um starfsreglur svæðisráðs. 

Líkt og segir í áður tilvitnaðri samantekt umhverfis- og auðlindaráðuneytisins má ætla að 

nýtingarflokkar muni hafa grundvallarþýðingu við túlkun skipulags haf- og strandsvæða, m.a. 

við mat á því hvar heimila á tiltekna nýtingu. Vegna eðlis þeirra áforma sem hér um ræðir verður 

því að gera ríkar kröfur til þess að svo íþyngjandi útfærsla í reglugerð styðjist við skýr 

efnisákvæði í lögum sem liggja henni að baki, sbr. áskilnað lögmætisreglunnar að skýra 

lagaheimild þurfi til að íþyngja eða takmarka rétt borgaranna. Að mati samtakanna er ekki unnt 

að fallast á að fyrirmæli 15. gr. laga nr. 88/2018, um að ráðherra setji reglugerð þar sem m.a. 

 
1 https://samradsgatt.island.is/oll-mal/$Cases/Details/?id=3061 



 
 

 

 
 

 

verði kveðið nánar á um efni og kynningu lýsingar, efni og framsetningu strandsvæðisskipulags 

og samráð og kynningu við gerð og afgreiðslu strandsvæðisskipulags, feli í sér heimild til að 

mæla fyrir um nýtingarflokka sem geta þrengt og takmarkað mögulega nýtingu haf- og 

strandsvæða.   

2. Forsendur nýtingarflokka 

Í annan stað þykir samtökunum skorta á að gerð sé viðhlítandi grein fyrir því hvaða forsendur 

liggja að baki afmörkun og samspili mismunandi nýtingarflokka. Óljóst er af skýringum sem 

fylgdu fyrirhugaðri breytingartillögu hvaða sjónarmið réðu för við afmörkun nýtingarflokka, 

innri forgangsröðun þeirra og takmarkandi starfsemi. Svo eitt dæmi sé tekið er ekki útskýrt á 

hvaða forsendum útilokað er að samnýta svæði undir fiskeldi og orkuvinnslu, en slík samnýting 

hefur m.a. verið til umræðu í Skotlandi.2 Skortur á slíkum upplýsingum um mikilvægar 

forsendur fyrirhugaðra breytinga takmarkar verulega tækifæri SFS og annarra hagaðila til 

virkrar þátttöku í stefnumótun og reglusetningu um skipulag haf- og strandsvæða. 

3. Framsetning nýtingarflokka 

Í þriðja lagi telja samtökin að fyrirhuguð framsetning nýtingarflokka setji heimilli nýtingu 

óþarflega þröngar skorður og taki ekki nægjanlegt tillit til nauðsynlegs sveigjanleika við nýtingu 

haf- og strandsvæða. 

Í samantekt umhverfis- og auðlindaráðuneytisins sem fylgdi auglýstum áformum á Samráðsgátt 

stjórnvalda segir að horft hafi verið til þess að „skilgreining og útfærsla nýtingaflokka geti stutt 

stjórnvöld sem best við að stuðla að fjölbreyttri nýtingu strandsvæða og skapað grundvöll fyrir 

ólíka nýtingu á sömu svæðum í þeim tilfellum sem ólík nýting getur farið saman í samræmi við 

markmið laga um skipulag haf- og strandsvæða.“. Þrátt fyrir að í sjálfu sér megi taka undir 

tilvitnað markmið þykir samtökunum ekki hafa verið gengið nægjanlega langt við útfærslu og 

framsetningu nýtingarflokka til að stuðla að bættri samnýtingu svæða. 

Svo dæmi sé tekið af starfsemi fiskeldis er bent á að tilfærsla eldiskvía er eitt helsta og 

mikilvægasta úrræðið til þess að draga úr staðbundnum áhrifum fiskeldis og stuðla að sem bestri 

heildarnýtingu eldissvæða. Til þess getur komið að færa þurfi til eldiskvíar eða breyta afstöðu 

þeirra með tilliti til straumstefnu og vinda í því skyni að draga úr hættu á smitálagi innan 

eldissvæðis og dreifingu fisksjúkdóma og lúsar frá eldinu. Aðrar ástæður geta einnig valdið því 

að þörf er á tilfærslu eldiskvía, t.d. rekís, þörungablómi, framleiðsluaukning, breytingar í 

eldistækni o.s.frv. Til að lágmarka staðbundin umhverfisáhrif er því nauðsynlegt að 

eldisstarfsemi sé tryggð nægjanlegt svigrúm til tilfærslu eldiskvía á haf- og strandsvæðum. Slíkt 

er ekki einvörðungu til hagsbóta fyrir umhverfið og fiskeldisfyrirtæki, heldur má ganga út frá 

því allar aðgerðir sem stuðla að öflugri dreifingu og niðurbroti lífrænna efna hafi í för með sér 

jákvæð áhrif fyrir ótengda starfsemi sem fer fram í námunda við kvíar, s.s. fiskveiðar. 

Af framangreindu leiðir að nauðsynlegt er til framtíðar litið að til staðar séu svæði undir tilfærslu 

eða uppbyggingu nýrra eldissvæða, jafnvel þótt slík svæði séu ekki í notkun í dag. Þangað til þörf 

er á slíkum svæðum undir fiskeldi má hins vegar gera ráð fyrir að þau verði nýtt í öðrum 

 
2 https://www.mdpi.com/2077-1312/8/6/414/pdf 



 
 

 

 
 

 

samrýmanlegum tilgangi og að sama skapi opnar tilfærsla eldiskvía fyrir svæði sem áður voru 

frátekin undir eldiskvíar. Þannig getur nýting á haf- og strandsvæðum þróast og færst til með 

stuttum fyrirvara, eftir því sem umhverfi og ytri aðstæður krefjast. Þetta er öfugt við það sem á 

almennt við um hefðbundna landnotkun á landi, enda eru mannvirki á hafi almennt ekki 

varanlega skeytt við land.  

Hafa verður þennan sveigjanleika í huga við skipulag haf- og strandsvæða og gæta þess að 

framsetning nýtingarflokka aftri ekki að nauðsynjalausu sveigjanleika við ólíka nýtingu haf- og 

strandsvæða, sbr. það markmið laga nr. 88/2008 um skipulag haf- og strandsvæða að veita 

grundvöll fyrir fjölbreyttri nýtingu auðlinda haf- og strandsvæða sem byggist á heildarsýn á 

málefni hafsins. Að þessu má gæta með því að gera ráð fyrir að á tilteknum svæðum sé unnt að 

láta ákveðna nýtingu hafa forgang umfram aðra, t.d. fiskeldi, en að slík svæði megi fram að því 

að forgangsstarfsemi hefst nýta í öðrum samrýmanlegum tilgangi. 

4. Annað 

Að lokum er bent á að í 12. gr. núgildandi reglugerðar nr. 330/2020 um strandsvæðisskipulag 

er vísað til laga nr. 105/2006 um umhverfismat áætlana sem féllu úr gildi með lögum nr. 

111/2021 um umhverfismat framkvæmda og áætlana. Í ljósi þess að verið er að ráðast í 

breytingar á tilvitnaðri reglugerð er ráðlagt að lagatilvísun þessi verði uppfærð samhliða. 

*** 

Samtökin taka undir það markmið fyrirhugaðrar reglugerðarbreytingar að tryggja samræmda 

nálgun við skipulagsgerð á landsvísu, stuðla að fjölbreytti nýtingu strandsvæða og skapa 

grundvöll fyrir ólíka nýtingu á sömu svæðum í þeim tilfellum sem ólík nýting getur farið saman. 

Samtökin telja hins vegar vafa leika á um hvort tilvitnuð breyting hafi viðhlítandi stoð í lögum 

og telja auk þess ákveðna vankanta á útfærslu og framsetningu nýtingarflokka. Með vísan til 

þeirra sjónarmiða sem rakin eru að framan telja samtökin rétt að fyrirhuguð 

reglugerðarbreyting verði tekin til endurskoðunar. 

 

f.h. Samtaka fyrirtækja í sjávarútvegi og Samtaka atvinnulífsins 

      

 
 

 

  


